
2015 ᑎᐸᒋᒧᐧᐃᓐ ᑲᑭ ᑭᐧᐁ ᓇᓇᑲᒋᒋᑲᑌᒃ 

ᐊᐱᓄᒋᔑᑭᒪᐧᐃᓐ - ᑭᑭᓇᐧᐊᒋᐧᐃᓐᑕᒪᑫᐧᐃᓐ 
ᒣᐧᑲ ᐧᐊᑌᐸᑲᐧᐃᑭᓯᔅ 2014, ᐧᐃᓐᑕᒪᑫᐧᐃᓐ ᑭᐸᑭᑎᓂᑲᑌᐸᓐ ᓂᐧᓴ ᒋᑭᐧᐁ ᐱᓐᑎᑲᒋᑲᑌᒃ 

ᑭᒋᐅᓇᑯᓂᑫᐧᐃᑲᒥᑯᒃ ᒋᑭᐧᐁ ᓇᓇᑲᒋᒋᑲᑌᒃ ᐊᐱᓄᒋᔑᑭᒪᐧᐃᓐ ᑲᐃᓇᑯᓂᑲᑌᒃ. ᑭᒋ 

ᐊᐱᓄᒋᔑᑭᒪᐧᐃᓂᒃ ᑕᐅᓐᒋ ᐸᒥᓂᑲᑌ ᐅᐅᐧᐁ ᑭᐧᐁ ᓇᓇᑲᒋᒋᑫᐧᐃᓐ ᒋᐅᓐᒋ ᐧᐊᐸᑕᐊᑲᓂᐧᐃᒡ 

ᐅᑭᒪᐧᐃᓐ ᐊᓂᓐ ᐁᐱᒥᑐᒋᑫᒪᑲᑎᓂᒃ ᐅᑐᓇᑯᓂᑫᐧᐃᓂᒃ ᑲᔦ ᑲᐅᓀᓐᑕᒪᑫᒡ ᒋᐃᔑᐸᒥᓂᑲᑌᓂᑭᓐ 

ᐊᓄᑭᑕᒪᑫᐧᐃᓇᓐ.  

ᐅᐅᐧᐁ ᑕᔥ ᑭᒋ ᓇᓇᑲᒋᒋᑫᐧᐃᓐ ᑲᐧᐃᐊᓄᑲᒋᑲᑌᒃ ᑭᐸᑯᓭᓐᒋᑲᑌ ᒋᐸᑎᓄᐧᐊᒡ ᐊᐧᐃᔭᒃ ᐅᐅᒪ 

ᒋᐧᐃᑐᑲᑫᐧᐊᒡ ᒋᐧᐊᐧᐃᓐᑕᒪᑫᐧᐊᒡ ᑲᐃᓀᑕᒧᐧᐊᒡ ᑲᔦ ᑲᐃᔑᑲᑭᑫᓐᑕᒧᐧᐊᒡ, ᐁᑭᐅᓐᑕᑕᒪᐧᐃᓐᐧᑕ ᐊᓐᑎ 

ᑫᐱᐅᓐᒋ ᐸᐸᑭᑎᓇᒧᐧᐊᒡ ᐅᑎᐸᒋᒧᐧᐃᓂᐧᐊ ᑲᔦ ᐧᐁᑯᓀᓐ ᑲᐃᔑᓇᒧᐧᐊᒡ ᑫᑭᐅᒋᒥᓄᔥᑲᒪᑲᑭᐸᓐ. ᐅᐅᐧᐁ 

ᑎᐸᒋᒧᐧᐃᓐ ᑲᑭᐸᑭᑎᓂᑲᑌᒃ ᑭᐅᓐᒋᒪᑲᓐ ᑲᑭᐃᔑᐧᐊᐧᐃᓐᑕᒪᑫᐧᐊᒡ ᐯᐸᑲᓐ ᑲᐅᓐᑕᑲᓀᓯᐧᐊᒡ 

ᐊᐱᓄᒋᔕᒃ, ᐅᔥᑲᑎᓴᒃ, ᑎᐯᓐᒋᑫᐧᐃᓇᓐ ᑲᔦ ᑲᐊᓄᑭᑕᒪᑫᐧᐊᒡ ᐅᐅᒪ ᑌᑎᐸᐃ ᐅᓐᑌᕆᐅ ᐊᓂᓐ 

ᑲᑭᐱᔑᓭᐃᑯᐧᐊᒡ ᐊᐱᓄᒋᔑᑭᒪᐧᐃ ᐅᓇᑯᓂᑫᐧᐃᓂ ᑲᔦ ᑕᔥ ᐊᓂᓐ ᑫᑭᐃᔑ ᒪᒥᓄᓂᑲᑌᑭᐸᓐ ᑫᑭᐅᓐᒋ 

ᐧᐃᑐᑲᑯᐧᐊᐸᓐ. 

ᑕᐧᓴᔦᒃ ᑫᑯᓇᓐ ᑲᑭᓇᓄᓐᒋᑲᑌᑭᓐ…  

ᓂᑕᒻ ᐊᑯᓇᒃ ᐊᐱ ᑲᑭᐧᐃᓐᒋᑲᑌᑭᐸᓐ ᑫᐃᔑᐸᒥᓂᑲᑌᒃ ᒣᐧᑲ 1985 ᑲᑭᑭᓄᐧᐃᓂᐧᐊᒃ ᐅᐅᐧᐁ 

ᐊᐱᓄᒋᔑᑭᒪᐧᐃ ᐅᓇᑯᓂᑫᐧᐃᓐ ᑭᐊᓂᐱᒥ ᐊᔭᓐᒋᒋᑲᑌᐸᓐ ᑲᔦ ᑭᐱᒥᒪᒥᐧᓇᒋᑲᑌ. ᐅᐅᒪ ᑕᔥ 

ᑲᐸᐸᒥᓯᐧᐊᒡ ᑭᐧᐁ ᓇᓇᑲᒋᒋᑫᐧᐃᓂᒃ ᑭᐃᑭᑐᐧᐊᒃ ᐊᔕ ᐁᐅᒋᒋᓭᓂᒃ ᐅᓐᑌᕆᐅ ᐅᑭᒪ ᒋᑭᐅᓀᓐᑕᑭᐸᓐ 

ᐊᓂᓐ ᑫᑭᐃᔑ ᐊᐣᑕᑐᐸᓐ ᑲᐃᓇᑯᓂᑲᑌᒃ ᐅᐅᒪ ᑲᐅᓐᒋ ᐸᒥᓂᑲᑌᑭᓐ ᐅᐧᐃᑐᑲᑯᐧᐃᓂᐧᐊ ᐊᐱᓄᒋᔕᒃ, 

ᐅᔥᑲᑎᓴᒃ ᑲᔦ ᐅᑎᓇᐧᐁᒪᑲᓂᐧᐊ. 

ᐅᐅᒪ ᑲᑭᐧᐃᒋᐧᑕᐧᐊᒡ ᑭᐸᑎᓇᑐᓐ ᐃᓀᑕᒧᐧᐃᓇᓐ ᑲᑭᐸᑭᑎᓇᒧᐧᐊᒡ ᐊᓂᓐ ᑫᑭᐃᔑ ᐊᓐᒋᒋᑲᑌᑭᐸᓐ 

ᑲᐃᓇᑯᓂᑲᑌᒃ ᑫᒪ ᑲᔦ ᓇᐧᐊᒡ ᒋᑭᒪᒥᐧᓇᒋᑲᑌᑭᐸᓐ ᒋᐅᓐᒋ ᐧᐃᑐᑲᑯᐧᐊᒡ ᐊᐱᓄᒋᔕᒃ ᑲᔦ ᐅᔥᑲᑎᓴᒃ 

ᑲᔦ ᓇᐧᐊᒡ ᒋᑭᑎᐸᐸᒥᐧᑕᐸᓐ. ᐊᐱᓄᒋᔑᐸᒥᐃᐧᐁᐧᐃᓂᒃ ᐊᓄᑭᐊᑲᓇᒃ, ᐅᔥᑲᑎᓴᒃ ᑲᔦ ᐅᑎᓇᐧᐁᒪᑲᓂᐧᐊ 

ᐸᑯᓭᓂᒧᐧᐊᒃ ᑲᐅᒋᐅᓇᑯᓂᑲᑌᓂᒃ ᒋᐅᒋ ᐸᒥᓂᑲᑌᓂᒃ ᐅᑎᔑᓭᐧᐃᓂᐧᐊ ᐊᔕ ᐊᐧᐊᔑᒣ ᓂᓱᒥᑕᓇ 

ᐱᒥᑕᓱᐱᐳᓐ ᑲᓂᐱᒥ ᐸᐸᑲᓂᓭᓂᑭᓐ, ᑲᔦ ᒋᑭᐃᔑ ᐧᐊᐧᐁᔑᓯᑐᐸᓐ ᑫᐊᓂᔑᒥᓄᓭᓂᒃ 

ᐅᐧᐃᑐᑲᑯᐧᐃᓂᐧᐊ ᐃᔑᓂᑲᓐ. ᒥᑕᔥ ᐅᓄ ᒪᔭ ᑲᐸᑯᓭᓐᒋᑲᑌᑭᓐ ᒋᐱᒥᓇᓇᑕᐧᐃᑭᑫᒋᑲᑌᑭᓐ 

ᓇᓇᑲᒋᒋᑫᐧᐃᓂᒃ, ᐸᑎᓇᑐᓐ ᑯᑕᑭᔭᓐ ᑫᑯᓇᓐ ᑲᑭᐊᓂᒥᑭᑲᑌᑭᓐ ᐊᓂᓐ ᑫᑭᐃᔑᒪᒥᐧᓇᒋᑲᑌᑭᐸᓐ 

ᐅᓇᑯᓂᑫᐧᐃᓐ ᒋᐅᒋ ᒥᓄᓭᓂᒃ ᐅᐧᐃᑐᑲᑯᐧᐃᓂᐧᐊ ᐊᐱᓄᒋᔕᒃ ᑲᔦ ᐅᔥᑲᑎᓴᒃ: 

ᐊᐱᓄᒋᔕᒃ ᑲᔦ ᐅᔥᑲᑎᓴᒃ ᐁᔑᓂᓯᑕᐧᐃᓇᒧᐧᐊᒡ, ᐅᒪᔥᑲᐧᐃᓯᐧᐃᓂᐧᐊ ᑲᔦ ᐅᑭᑭᑐᐧᐃᓂᐧᐊ: ᐅᐅᒪ 
ᑲᑭᐧᐃᑐᑲᑫᐧᐊᒡ ᑕᑯ ᑲᔦ ᑭᐸᑎᓄᐧᐊᒃ ᐅᔥᑲᑎᓴᒃ ᑲᑭ ᐃᑭᑐᐧᐊᒡ ᐁᐸᑯᓭᑕᒧᐧᐊᒡ ᐊᐱᓄᒋᔑᑭᒪᐧᐃᓐ 

ᒋᐃᓇᓄᑭᒪᑲᒃ ᑕᑯ ᒋᐅᒋ ᐧᐃᒋᑲᐸᐧᐃᑕᐧᐃᐧᑕ ᑲᐃᔑᐸᒥᐃᐧᑕ ᐅᔥᑲᑎᓴᒃ. ᒥᓇᐧᐊ ᑕᔥ 

ᒋᔑᐧᐃᑐᑲᐧᐃᓐᐧᑕ ᐊᓐᑎ ᑫᑭᐅᒋᒥᓄᓭᐧᐊᒡ.  

ᐊᔭᐧᑲᒥ ᓇᑲᓂᑫᐧᐃᓂᒃ ᒋᐅᒋᐊᓱᔥᑲᒪᐧᐃᐧᑕ: ᑎᐯᓐᒋᑫᐧᐃᓇᓐ, ᑲᐅᔥᑲᑎᓯᐧᐊᒡ ᑲᔦ ᑲᐊᓄᑭᑕᒪᑫᐧᐊᒡ 

ᐅᑭᐧᐃᑕᓇᐧᐊ ᑲᐃᔑᑭᑫᓐᑕᒧᐧᐊᒡ ᑫᑭᑐᑕᑭᐸᓐ ᐊᐱᓄᒋᔑᑭᒪ ᐅᐧᐃᑐᑲᑫᐧᐃᓐ ᐊᔭᐧᑲᒥ ᓇᑲᓂᑫᐧᐃ 

ᐊᓱᔥᑲᒪᑫ ᐧᐃᑐᑲᑫᐧᐃᓂ ᐱᒋᐧᐃᓐ ᐸᓂᔅᐧᑫ ᑲᓇᐧᐁᓐᒋᑫᐧᐃᓂᒃ ᒋᑭᐃᔑᐧᐊᐧᐃᑐᑲᐧᐃᐧᑕᐸᓐ. 

ᒋᒥᓂᐧᑕ ᐧᐃᑐᑲᑯᐧᐃᓇᓐ ᑲᔦ ᐊᓱᔥᑲᒪᑫᐧᐃᓇᓐ: ᐅᑭᓇᓇᐱᐧᐃᓐᑕᓇᐧᐊ ᑲᔦ ᐁᑭᒋᓀᑕᐧᑲᓂᒃ ᒋᒥᓂᐧᑕ 

ᑫᐅᓐᒋ ᐧᐃᑐᑲᑯᐧᐊᒡ ᐧᐃᑐᑲᑯᐧᐃᓇᓐ ᑲᔦ ᐊᓱᔥᑲᒪᑫᐧᐃ ᐧᐃᒋᐃᑯᐧᐃᓇᓐ. 

ᐯᐸᑲᓂᓯᐧᐃᓇᓐ (ᑕᐱᔥᑯ ᐅᓐᑕᑲᓀᓯᐧᐃᓐ, ᐃᔑᑭᐧᔐᐧᐃᓐ, ᐊᓇᒥᐊᐧᐃᓐ, ᐃᓇᑎᓯᐧᐃᓐ) ᑲᒪᔑᓭᐧᐊᒡ:  
ᐅᐧᐃᑐᑲᑫᒃ ᑭᐃᑭᑐᐧᐊᒃ ᐊᐱᓄᒋᔑᑭᒪᐧᐃᓐ ᑲᐧᐃᓐ ᐅᑎᐸᐸᑕᓯᓐ ᐯᐸᑲᓂᓯᐧᐃᓇᓐ ᐅᓐᑌᕆᐅ 

ᑲᐃᔑᑕᐧᐊᒡ, ᒥᐃᒪ ᐁᐅᒋᑭᐱᔥᑲᑯᐧᐊᒡ ᐊᐱᓄᒋᔕᒃ ᑲᔦ ᐅᔥᑲᑎᓴᒃ ᒋᓂᓯᑕᐧᐁᑕᒧᐧᐊᒡ ᐁᐅᑕᑲᓀᓯᐧᐊᒡ 

ᑲᔦ ᐅᑕᓇᒥᐊᐧᐃᐧᓂᐧᐊ. ᒥᓇᐧᐊ ᑭᐃᑭᑐᐧᐊᒃ ᐊᓂᑦ ᐊᐱᓄᒋᔕᒃ ᑲᔦ ᐅᔥᑲᑎᓴᒃ ᓴᓇᑭᓭᐧᐊᒃ ᐊᓂᓐ 

ᒪᔭ ᑫᑭᐃᔑᐧᐃᑐᑲᐧᐃᐧᑕ ᐃᐃᒪ ᐃᓇᑫ ᐅᑕᓇᒃ ᑫᑯᓇᓐ ᑲᑭᐱᐃᔑᓭᐃᑯᐧᐊᒡ. 

ᐊᓂᑫᐧᐃᒋᐃᑯᐧᐃᓐ ᑲᔦ ᐱᒥᐧᐃᒋᐃᑯᐧᐃᓐ: ᑭᐱᑕᔑᓐᒋᑲᑌ ᐊᓂᑫᐧᐃᒋᐃᑯᐧᐃᓐ, ᑲᐱᐅᓐᒋᐊᐱᓄᒋᔑᐧᐃᒡ 

ᐱᓂᔥ ᑲᐊᓂᑭᒋᐊᐧᐃᒡ ᑲᓂᐸᑲᓂᓭᓂᒃ ᐅᐧᐃᒋᐃᑯᐧᐃᓐ, ᑲᓂᑭᒋᐊᐧᐃᐧᐊᒡ ᒋᐊᓂᑲᔥᑭᑐᐧᐊᒡ 

ᑫᓂᔑᐸᒥᐃᑎᓱᐧᐊᒡ ᐁᓇᐃᓇᑯᓯᓄᒃ ᐁᑭᑲᓄᓇᑲᓂᐧᐃᒡ ᐊᐱᓄᒋᔑᑭᒪ ᐧᐁᐧᐁᓂ ᒋᐅᒋᐸᒥᓇᒃ. 

ᒥᓇᐧᐊ ᑭᐃᑭᑐᐧᐊᒃ ᐊᑕᐧᐁᑕᐧᑲᓐ ᒋᐊᓄᑭᐃᐧᑕ ᑲᑭᒋᓀᑕᒧᐧᐊᒡ ᐧᐃᑐᑲᑫ ᐊᓄᑭᑕᒪᑫᐧᐃᓂᒃ ᑫᐅᒋ 

ᑭᑭᓄᐊᒪᐧᐊᐧᐊᒡ ᑲᐊᐱᓄᒋᔑᐧᐃᐧᐊᒡ ᑲᔦ ᑲᐅᔥᑲᑎᓯᐧᐊᒡ ᒋᐊᓂ ᑭᑫᓐᑕᒧᐧᐊᒡ ᒋᓂᔑᑫᐸᒥᐃᑎᓱᐧᐊᒡ.  

ᐊᐧᐊᔑᒣ ᑫᐃᔑᓇᐃᓇᐧᑲᒃ ᐱᒥᐧᐃᒋᑫᐧᐃᓐ ᑲᔦ ᐸᔭᑌᓇᑯᒋᑫᐧᐃᓐ: ᑭᐃᑭᑐᓇᓂᐧᐊᓐ ᐊᐱᓄᒋᔑᑭᒪᐧᐃᓐ 

ᐁᐸᑯᓭᓐᑕᑯᓯᒡ ᐧᐁᐧᐁᓂ ᒋᑲᐧᑫᑐᑕᒃ ᑲᐱᒥᐧᐃᑐᒡ ᐊᓄᑭᐧᐃᓂ. ᑭᐸᑎᓄᐧᐊᒃ ᑲᑭᐧᐃᓐᑕᒧᐧᐊᒡ 

ᐁᐸᑯᓭᑕᒧᐧᐊᒡ ᒋᐸᔭᑌᓇᑯᑕᒪᑫᒡ ᑲᐃᔑᐊᓐᑕᐁᐧᑕᑯᓯᒡ ᒋᐃᓇᓄᑭᑕᒪᑫᒡ. ᒥᓇᐧᐊ ᑭᐃᑭᑐᐧᐊᒃ ᐸᑲᓐ 

ᒋᑭᐅᒋ ᑲᓇᐧᐊᐸᒋᑲᑌᑭᐸᓐ ᑲᐃᔑᓂᔕᐊᒪᐧᐃᓐᐧᑕ ᑲᓇᐃᓭᐧᐊᑫᒋᑲᑌᓯᓄᒃ ᑫᑯᓇᓐ ᑲᔦ ᑫᐅᒋ 

ᐊᓄᑲᒋᑲᑌᑭᓐ ᐧᐁᐧᐁᓂ ᑲᑐᑕᓯᐧᑲ ᐅᑕᓄᑭᑕᒪᑫᐧᐃᓂᐧᐊ ᐃᐃᒪ ᐊᐱᓄᒋᔑ ᓇᑕᒪᑫᐧᐃ ᐊᓄᑭᐧᐃᓂᒃ. 

ᒋᓂᓯᑕᐧᐃᓂᑲᑌᒃ ᑫᑯᓇᓐ ᑲᐱᒥᓴᓇᑭᐃᐧᐁᒪᑲᑭᓐ: ᑭᑕᔑᒋᑲᑌ ᐊᐱᓄᒋᔑᑭᒪᐧᐃᓂᒃ ᐁᐸᑯᓭᓐᑕᐧᑲᒃ 

ᒋᐅᒋ ᓂᓯᑕᐧᐃᓂᑲᑌᒃ ᑫᑯᓇᓐ ᑲᐱᒥᓴᓇᑭᐃᐧᐁᒪᑲᑭᓐ ᑕᐱᔥᑯ ᑲᑭᑎᒪᑭᓭᐧᐊᒡ ᑎᐯᓐᒋᑫᐧᐃᓇᓐ 

ᑫᓄᒋᔕᐳᐡᑲᒧᐊᐧᐨ. 

ᒋᒥᓄᐱᐃᑲᑌᒃ ᑲᔦ ᒋᐸᔭᑌᑕᐧᑲᒃ ᑲᐃᑭᑐᒪᑲᒃ ᑲᐃᓇᑯᓂᑲᑌᒃ 

ᑭᐸᑎᓄᐧᐊᒃ ᑲᑭᐃᑭᑐᐧᐊᒡ ᐁᐊᑕᐧᐁᑕᐧᑲᒃ ᒋᑭᐊᓐᒋᐱᐃᑲᑌᑭᐸᓐ ᑲᐃᔑᐱᒪᓄᑲᑌᒃ ᐊᐱᓄᒋᔑᑭᒪᐧᐃᓐ 

ᓇᐧᐊᒡ ᒋᑭᐅᒋ ᐸᔭᑌᓂᓯᑐᑕᒧᐧᐊᐸᓐ ᐅᓂᑭᐃᑯᒪᒃ ᑲᔦ ᐅᔥᑲᑎᓴᒃ. ᑲᔦ ᐊᐧᐊᔑᒣ ᒋᐃᓇᒋᑲᑌᒃ 

ᒋᑎᐱᑲᓇᐧᐊᐸᒥᐧᑕ ᐊᐱᓄᒋᔕᒃ ᑲᔦ ᐅᓇᑕᒪᑯᐧᐃ ᐧᐃᑐᑲᑯᐧᐃᓂᐧᐊ ᑲᐃᓇᑌᒃ ᐅᓇᑯᓂᑫᐧᐃᓂᒃ, ᑫᒪ 

ᒋᑭᒪᒪᐧᐃ ᓇᓇᑲᒋᒋᑲᑌᑭᐸᓂᓐ ᑲᒥᓄᓭᓯᓄᑭᓐ ᑫᑯᓇᓐ ᑲᔦ ᒣᔥᐧᑲᒡ ᒥᓯᐁᐧ ᐃᐃᒪ ᑲᐃᓇᑌᒃ 

ᐅᓇᑯᓂᑫᐧᐃᓂᒃ ᒋᔑᐊᒋᑲᑌᑭᓐ. 

ᐅᐅᒪ ᑲᑭᑕᐧᑭᐧᐊᒡ ᐅᑭᑕᔑᑕᓇᐧᐊ ᒋᐊᓐᒋᐱᐃᑲᑌᑭᓐ ᐃᔑᓂᑲᒋᑫᐧᐃᓇᓐ ᑲᐊᐸᑕᑭᓐ ᐊᐱᓄᒋᔑᑭᒪᐧᐃ 

ᐊᓄᑭᐧᐃᓂᒃ ᐊᓂᔥ ᐁᑫᑌᐃᐧᐊᒃ, ᑲᐧᐃᓐ ᒋᓂᓯᑐᑕᐧᑲᑭᓐ ᑲᔦ ᐅᓐᒋᒪᔑᐱᒋᑫᒪᑲᓐ. ᑭᐃᑭᑐᐧᐊᒃ 

ᒋᑭᐊᓐᒋᐱᐃᑲᑌᑭᐸᓐ ᓇᐧᐊᒡ ᒋᐅᒋᐸᔭᑌᑕᐧᑲᒃ ᑲᔦ ᒋᓇᐃᑕᐧᑲᒃ. ᒥᓇᐧᐊ ᑕᔥ ᒋᐸᔭᑌᐱᐃᑲᑌᒃ 

ᑲᐧᐊᐧᐃᓐᒋᑫᒪᑲᒃ ᑲᐃᓇᑯᓂᑲᑌᒃ ᐊᐱᓄᒋᔑᑭᒪᐧᐃᓐ, ᒋᓂᓯᑕᐧᐃᓇᒧᐧᐊᒡ ᑲᐊᓂᔑᓂᓂᐧᐃᐧᐊᒡ.  

ᒋᐧᐃᑐᑲᐧᐃᐧᑕ ᑲᑭᒋᐅᔥᑲᑎᓯᐧᐊᒡ ᑲᐃᔑᓭᓂᒃ ᒋᓇᑕᒪᐧᐃᐧᑕ  

ᑲᑭᑕᐧᑭᐧᐊᒡ ᑕᔑᓐᒋᑫᐧᐃᓂᒃ ᐅᑭᐧᐊᐧᐃᓐᑕᓇᐧᐊ ᐁᐧᐃᒋᑲᐸᐧᐃᑕᒧᐧᐊᒡ ᑲᑭᐸᑭᑎᓂᑲᑌᑭᐸᓂᓐ 

ᐊᓐᑕᐧᐁᑕᒧᐧᐃᓇᓐ ᐃᔥᐧᑲᔭᒡ ᑲᑭᐸᑭᑎᓂᑲᑌᑭᐸᓐ ᑎᐸᒋᒧᐧᐃᓐ ᐅᔥᑲᑎᓴᒃ ᑲᐳᓂᓭᓂᒃ ᐅᐸᒥᐃᑯᐧᐃᓂᐧᐊ 

ᑲᑭᐃᔑᓂᑲᑌᒃ ᑫᐊᓂᔑᐅᓇᒋᑲᑌᓂᒃ ᐅᐧᐃᑐᑲᑯᐧᐃᓂᐧᐊ ᐅᓐᑌᕆᐅ ᐊᐱᓄᒋᔕᒃ ᐅᓇᑕᒪᑯᐧᐃᓂᐧᐊ. 

ᑲᑭᐅᓇᑌᑭᐸᓐ ᓇᑯᒥᑎᐧᐃᓐ 16 ᑲᑕᓱᐱᐳᓀᒡ ᐅᔥᑲᑎᔅ ᑲᑭᐊᑯᓭᓂᒃ ᒋᐧᐃᒋᐊᑲᓂᐧᐃᒡ ᓄᑯᒻ ᐃᑕᔥ 18 

ᒋᑭᐊᑯᓭᓂᑭᐸᓐ ᐅᐧᐃᒋᐃᑯᐧᐃᓐ.  

ᒥᓇᐧᐊ ᑭᐊᓂᑭᑐᐸᓂᒃ ᐅᐅᒪ ᑲᐅᒋᐧᐃᑐᑲᐧᐃᐧᑕ ᒋᑭᐃᓇᑌᓂᑭᐸᓐ ᐸᓂᒪ ᐁᑕ ᐃᔑᐸᑭᑎᓂᑎᓱᒡ ᐅᐅᒪ 

ᒋᑭᐅᒋᐧᐃᑐᑲᐧᐊᑲᓂᐧᐃᐸᓐ, ᒋᑎᐸᐸᒥᐧᑕ ᐅᑎᔑᓭᐧᐃᓂᐧᐊ ᑲᐊᐱᑕᑎᓯᐧᐊᒡ. ᑲᐅᔥᑲᑎᓯᐧᐊᒡ ᐅᑭᐧᐃᓐᑕᓇᐧᐊ 

ᐧᐃᓇᐧᐊ ᐁᐧᐃ ᐅᓀᑕᓐᑕᒧᐧᐊᒡ ᑲᔦ ᒋᒧᒋ ᐅᒋ ᐊᐧᓴᐸᒥᐧᑕ ᐯᐸᑲᓐ ᐧᐃᑐᑲᓱᐧᐃᓇᓐ ᑲᒥᓂᐧᑕ ᑲᔦ ᐃᐃᒪ 

ᒋᐅᒋ ᐧᐃᑐᑲᑯᐧᐊᒡ ᒋᐊᓂᑭᑫᓐᑕᒧᐧᐊᒡ ᒋᓂᔑᑫᐸᒥᐃᑎᓱᐧᐊᒡ. 

ᑲᓇᐧᐁᒋᑫᐧᐃᑲᒥᑯᓐ ᑲᔦ ᑲᒪᓯᓇᐃᑲᓀᓯᑲᑌᑭᓐ 

ᐅᑭᓇᓇᐱ ᐧᐊᐧᐃᓐᑕᓇᐧᐊ ᐊᐱᒋ ᐁᑭᒋᓀᑕᐧᑲᓂᒃ ᒋᑭᒪᒥᐧᓇᒋᑲᑌᑭᐸᓐ ᐅᑭᒪᐧᐃᓐ ᑲᐃᔑᐱᒥᐧᐃᑐᒡ 

ᐅᑕᐱᓄᒋᔑᑭᒪᐧᐃᓐ ᑫᒋᓇᒡ ᐃᓂ ᑲᓇᐧᐁᓂᒪᐧᐊᓱᑲᒥᑯᓐ, ᒪᒪᐧᐃ ᑲᓇᐧᐁᒋᑫᐧᐃᑲᒥᑯᓐ, ᐅᔥᑲᑎᓴᒃ 

ᑲᑭᒪᒪᔑᐧᐊᒡ ᑲᐃᔑᑲᓇᐧᐁᓂᒥᐧᑕ ᑲᔦ ᐊᑲᐧᐁ ᑲᐃᔑᑲᓇᐧᐁᓂᒥᐧᑕ ᐃᐃᒪ ᑫᑭᐅᒋ ᐧᐃᑐᑲᑯᐧᐊᐸᓐ 

ᐊᐱᓄᒋᔕᒃ ᑲᔦ ᐅᔥᑲᑎᓴᒃ. ᐯᔑᒃ ᒪᐧᐊᒡ ᑭᒋᑫᑯᓂ ᑲᑕᓀᑕᒥᐃᑯᐧᐊᒡ ᐧᐁᐧᐁᓂ 

ᑲᐱᒥᓂᔕᐃᑲᑌᓯᓄᑭᓐ ᐅᓇᒋᑫᐧᐃᓇᓐ ᑫᑭᐅᒋ ᐧᐃᑐᑲᑯᐧᐊᐸᓐ ᑲᑕᔑᑲᓇᐧᐁᑕᑯᓯᐧᐊᒡ. ᑭᐃᑭᑐᐧᐊᒡ 

ᑲᐧᐃᓐ ᒪᔥᑲᐧᐊᑌᓯᐧᐊᓐ ᐱᒥᓂᔕᐃᑫᐧᐃᓇᓐ ᒋᐱᒥᓂᔕᐃᑲᑌᑭᓐ. 

ᒥᓇᐧᐊ ᑭᐃᑭᑐᐧᐊᒃ ᐁᓇᓄᑌᓭᐧᐃᓇᐧᑲᑭᓐ ᐯᐸᑲᓐ ᒪᒪᐧᐃ ᑲᓇᐧᐁᒋᑫᐧᐃ ᐧᐃᑐᑲᑫᐧᐃᓇᓐ ᑕᐱᔥᑯ 

ᑲᓇᐧᐁᓂᒪᐧᐊᓱᐧᐃᓂᒃ, ᒪᒪᐧᐃᑲᓇᐧᐁᒋᑫᐧᐃᑲᒥᑯᓐ, ᐅᔥᑲᑎᓴᒃ ᑲᑭᒪᒪᔑᐧᐊᒡ ᑲᐃᔑᑲᓇᐧᐁᓂᒥᐧᑕ ᑲᔦ 

ᐊᑲᐧᐁ ᑲᐃᔑᑲᓇᐧᐁᓂᒥᐧᑕ, ᑲᔦ ᒧᔥᑭᓀᐱᐃᑲᓇᓐ ᑲᐊᐸᑕᑭᓐ ᐁᓂᓯᑐᑕᐧᑲᓯᓄᑭᓐ ᐁᐅᒋ ᓴᓇᑭᐃᑯᐧᐊᒡ 

ᐁᑭᑫᑕᑯᓯᓄᒃ ᑌᐧᐯ ᒪᔭ ᒋᐃᔑ ᐧᐃᑐᑲᐧᐊᑲᓂᐧᐃᐧᐊᐧᑫᓐ. ᒥᐅᐧᐁᓂ ᑲᔦ ᑲᑭᐧᐃᓐᑕᒧᐧᐊᒡ ᐁᐸᑯᓭᒋᑲᑌᒃ 

ᒋᑭᒥᓄᐱᐃᑲᑌᑭᐸᓐ ᑲᐊᐸᑕᒃ ᒧᔥᑭᓀᐱᐃᑲᓐ ᑲᐊᑕᐧᐁᑕᒧᐧᐊᒡ ᐅᐅᒪ ᒋᐅᒋ ᐧᐃᑐᑲᐧᐃᐧᑕ ᐊᓂᓂᑯ ᑎᓄ 

ᐧᐃᑐᑲᑯᐧᐃᓂ ᑲᔦ ᑕᔥ ᒋᑭᐅᒋ ᑎᐸᐸᒪᓯᐧᑲᐸᓐ ᐊᓐᑎ ᐁᔑᑲᐯᔑᐧᐊᒡ, ᒥᐅᐧᐁ ᑫᑭᐱᒥᓂᔕᐃᑲᑌᑭᐸᓐ.  

ᑭᐃᑭᑐᐧᐊᒃ ᒋᑭᐳᓂᒋᑲᑌᑭᐸᓂᓐ ᑲᐊᓄᑭᒪᑲᓯᓄᑭᓐ ᑲᐊᐸᑕᑭᓐ ᒣᔥᐧᑲᒡ ᐃᑕᔥ ᒋᑭᐊᐸᒋᒋᑲᑌᑭᐸᓂᓐ 

ᑫᑯᓇᓐ ᑫᓄᒋ ᒥᓄᓭᑭᓐ ᑲᐃᔑᐸᒥᓂᑲᑌᑭᓐ ᑲᔦ ᑫᒋᓇᒡ ᒋᑕᐱᑕᐧᐃᑲᓇᐧᐊᐸᒋᑫᒪᑲᒃ ᐅᓇᑯᓂᑫᐧᐃᓂᒃ. 

ᒥᓇᐧᐊ ᑭᐊᓂᑭᑐᐧᐊᒃ ᐁᐊᑕᐧᐁᑕᑯᓯᐧᐊᒡ ᑫᔭᐱ ᒋᑭᐅᓐᑎᓂᐧᑕᐸᓐ ᐊᓄᑭᐊᑲᓇᒃ ᒋᑎᐱᑕᔑᐧᐊᒡ ᑲᔦ 

ᒋᑭᑭᓄᐊᒪᐧᐃᓐᐧᑕ ᐊᓄᑭᐊᑲᓇᒃ ᐯᐸᑲᓐ ᑲᐊᐃᓇᓄᑭᐧᐊᒡ ᒋᑭᑫᓐᑕᒧᐧᐊᒡ ᑲᐃᓇᑯᓂᑲᑌᓂᒃ 

ᐊᐱᓄᒋᔑᑭᒪᐧᐃ ᐱᒥᐧᐃᒋᑫᐧᐃᓂ. 

ᑲᐅᒋᐸᐸᑭᑎᓂᑲᑌᑭᓐ ᐧᐃᓐᑕᒪᑫᐧᐃᓇᓐ 

ᑲᑭᐧᐃᒋᐃᐧᐁᐧᐊᒡ ᓇᓇᑲᒋᒋᑫᐧᐃᓂᒃ ᐅᑭᑕᔑᓐᑕᓇᐧᐊ ᐁᐊᓐᑕᐧᐁᑕᐧᑲᒃ ᒋᑭᑕᐧᑲᒋᑲᑌᑭᐸᓐ ᐅᓇᒋᑫᐧᐃᓐ 

ᑫᐃᔑ ᑲᓇᐧᐁᒋᑲᑌᑭᓐ ᐅᑎᐸᒋᒥᑯᐧᐃᓂᐧᐊ ᐅᐅᒪ ᐧᐃᑐᑲᑫᐧᐃ ᐊᓄᑭᐧᐃᓂᒃ ᑲᐱᒥᐊᓄᑲᓂᐧᑕ, 

ᑲᐱᒥᐧᐃᒋᐃᐧᑕ ᑲᔦ ᐊᓂᓐ ᑫᑭᐅᓐᒋ ᒥᓄᓭᐧᐊᐸᓐ ᐊᐱᓄᒋᔕᒃ, ᐅᔥᑲᑎᓴᒃ ᑲᔦ ᑎᐯᒋᑫᐧᐃᓇᓐ. ᐊᓇᐧᐃ 

ᑲᔦ ᐅᑭᐧᐃᓐᑕᓇᐧᐊ ᐧᐁᐧᐁᓂ ᒋᑭᐊᔭᐧᑲᒥ ᐅᓇᒋᑲᑌᑭᐸᓐ ᐊᐱ ᐊᓂ ᐅᔑᓯᒋᑲᑌᒃ ᐊᓂᓐ 

ᑫᐃᔑᐱᒥᐊᓄᑲᒋᑲᑌᑭᓐ.  

ᒥᓇᐧᐊ ᑭᐃᑭᑐᐧᐊᒃ ᐁᑭᒋᓀᑕᐧᑲᓂᒃ ᒋᐊᔭᐧᑲᒥᓂᑲᑌᓂᑭᓐ ᐅᑎᐸᒋᒥᑯᐧᐃᓂᐧᐊ ᐅᐅᒪ ᑲᐅᒋ ᒪᒪᐧᐃ 

ᑲᓇᐧᐁᒋᑲᑌᓂᑭᓐ ᑲᐧᐃᑐᑲᐧᐃᐧᑕ. ᑭᐃᑭᑐᐸᓂᒃ ᐸᑲᓐ ᒋᐃᔑ ᐱᑭᔑᑲᓇᐧᐁᒋᑲᑌᓂᑭᓐ 

ᐅᑎᐸᒋᒥᑯᐧᐃᓂᐧᐊ ᐅᐅᒪ ᑲᐅᒋᐧᐃᑐᑲᐧᐃᐧᑕ ᐊᐱᓄᒋᔑᑭᒪᐧᐃᓂᒃ ᒋᐧᐊᐸᑕᒧᐧᐊᒡ ᑲᐊᓄᑭᑕᒪᑫᐧᐊᒡ ᑲᔦ 

ᑲᐊᓄᑲᓂᐧᑕ. ᑲᐧᐊᐧᐃᒋᐃᐧᑕ ᑭᐧᐃᓐᑕᒪᑫᐧᐊᒃ ᐁᐊᓐᑕᐧᐁᑕᒧᐧᐊᒡ ᒋᐅᓀᑕᒧᐃᐧᑕᐸᓐ ᑲᐅᓇᒋᑲᑌᓂᒃ 

ᐅᐧᐃᑐᑲᑯᐧᐃᓂᐧᐊ ᑲᔦ ᒋᐸᑭᑎᓂᐧᑕᐸᓐ ᐊᐱ ᐧᐃᐧᐊᐸᓐᑕᒧᐧᐊᒡ ᑲᐃᔑᐊᑌᓂᒃ ᐅᑎᐸᒋᒥᑯᐧᐃᓂᐧᐊ.   

ᐸᑎᓄᐧᐊᒃ ᐊᐱᓄᒋᔕᒃ, ᐅᔥᑲᑎᓴᒃ ᑲᔦ ᑎᐯᓐᒋᑫᐧᐃᓇᓐ ᑲᑭᐧᐃᓐᑕᒧᐧᐊᒡ ᐁᑭᐱᓴᓇᑭᐃᑯᐧᐊᒡ ᐱᔑᔑᒃ 

ᐁᑭᐱᑐᑕᐧᐃᐧᑕ ᐱᓇᒪ ᒋᓇᓇᐱᑎᐸᒋᒧᐧᐊᒡ ᑲᑭᐱᐊᐃᔑᓭᐧᐊᒡ ᒋᐧᐸ ᐊᓂᐧᐃᒋᐊᑲᓂᐧᐃᐧᐊᒡ. ᒥᑕᔥ 

ᑲᐃᑭᑐᐧᐊᒡ ᐊᓄᑭᑕᒪᑫᐧᐃᑲᒥᑯᓐ, ᐱᒥᐧᐃᒋᑫᐧᐃᓇᓐ ᑲᔦ ᑲᐅᑭᒪᐧᐃᐧᐊᒡ ᐁᐸᑯᓭᑕᑯᓯᐧᐊᒡ ᒋᐅᒋ 

ᐸᒥᓇᒧᐧᐊᐸᓐ ᐅᓄ ᑲᑲᓇᐧᐁᑕᐧᑲᑭᓐ ᑎᐸᒋᒥᑯᐧᐃᓇᓐ ᒋᔑᓭᒃ ᒋᐅᑕᒥ ᓇᓇᐱᑲᑲᐧᑫᒋᒪᓯᐧᑲ 

ᑎᐯᓐᒋᑫᐧᐃᓇᓐ (ᐊᓐᒋᑯ ᐁᔥᑲᒻ ᐁᐅᒋ ᒪᓀᓐᑕᒥᐃᐧᑕ) ᑲᔦ ᐁᐅᒋᒪᔑᑐᑕᑯᐧᐊᒡ ᐅᐅᐧᐁ 

ᑲᑐᑕᐧᐊᑲᓂᐧᐃᐧᐊᒡ. 

ᐸᑎᓄᐧᐊᒃ ᑲᔦ ᐅᐅᒪ ᑲᑭᐧᐃᒋᐧᑕᐧᐊᒡ ᑲᑭᐃᑭᑐᐧᐊᒡ ᐁᐸᑯᓭᓐᑕᒧᐧᐊᒡ ᐅᐧᐁᓂ ᐅᓇᑯᓂᑫᐧᐃᓂ 

ᒋᑭᐃᓇᒋᑫᐸᓐ ᐅᑭᒪᐧᐃᓐ ᒋᐱᒥ ᓇᓇᑲᒋᑐᒡ, ᒋᒪᐧᐊᑐᓇᑭᓐ ᑲᔦ ᒋᐸᑭᑎᓇᒃ ᑎᐸᒋᒧᐧᐃᓇᓐ ᐊᐧᐁᓀᓇᒃ 

ᐃᑯ ᒋᑭᐅᒋ ᑭᑫᑕᒧᐃᐧᑕ ᐊᓂᓐ ᐊᐱᓄᒋᔑᑭᒪᐧᐃᓐ ᐁᓇᓄᑭᑕᒪᑫᒪᑲᒃ ᐃᑭ ᒪᐧᐊᒡ ᑲᑯᐸᒋᓭᐧᐊᒡ 

ᐯᒪᑎᓯᐧᐊᒡ.  

ᑲᓀᐱᒋᐅᑕᐱᓂᐧᑕ ᑲᔦ ᓀᐱᒋᑲᓇᐧᐁᓂᒪᐧᐊᓱᐧᐃᓐ 

ᑯᑭᑕᓂ ᑲᑭ ᑭᒋᑕᔑᓐᑕᒧᐧᐊᒡ ᐊᐱᒋ ᐁᑭᒋᓀᑕᐧᑲᒃ ᒋᐧᐊᓂᔥᐧᑫᐱᒋᑲᑌᓯᓄᑭᓐ ᑎᐯᒋᑫᐧᐃᓇᓐ. 

ᑭᐃᑭᑐᐧᐊᒃ ᐁᐊᓐᑕᐧᐁᑕᑯᓯᒡ ᐊᐱᓄᒋᔑᑭᒪᐧᐃᓐ ᒋᑭᑐᑕᑭᐸᓐ ᐅᑎᓇᓄᑭᐧᐃᓐ ᒋᑭᑲᑌᓂᒃ ᐊᔭᐧᑲᒥ 

ᓇᑲᓇᑫᐧᐃ ᐧᐃᒋᐃᐧᐁᐧᐃ ᐅᓇᒋᑫᐧᐃᓐ, ᑫᐃᔑᐱᒥᐊᓄᑲᓂᐧᑕ ᑲᔦ ᒋᓇᓇᑲᒋᒋᑲᑌᒃ ᐊᓂᓐ ᑫᑭᐊᓄᒋ 

ᒥᓄᓭᐧᐊᐸᓐ ᑲᐧᐃᑐᑲᐧᐃᐧᑕ ᐊᐱᓄᒋᔕᒃ ᑲᔦ ᐅᔥᑲᑎᓴᒃ. ᒥᓇᐧᐊ ᑭᐃᑭᑐᐧᐊᒃ ᐅᐅᐧᐁ ᐊᐱᓄᒋᔑᑭᒪᐧᐃᓐ 

ᑲᐃᓇᓄᑭᒪᑲᒃ ᐃᔑᓭᐸᓐ ᒋᑭᒥᓄᓂᑲᑌᑭᐸᓐ ᒋᓇᑕᒪᑫᒪᑲᒃ ᑕᐱᔥᑯ ᑲᓀᐱᑎᓂᐧᑕ ᐊᐱᓄᒋᔑ 

ᑲᓇᐧᐁᒋᑫᐧᐃᓂᒃ ᑲᔦ ᐊᓂᓐ ᑫᐃᔑᐱᒥᐧᐃᑐᑲᐧᐃᐧᑕ.  

ᑲᑭᐧᐊᐧᐃᒋᐧᑕᐧᐊᒡ ᑲᐧᐃᓐ ᐅᑐᓐᒋᓴᐱᑕᓯᓇᐧᐊ ᑲᐃᑭᑐᓇᓂᐧᐊᒃ ᐁᑭᒋᓀᑕᐧᑲᒃ ᐅᑕᔑᑫᐧᐃᓂᐧᐊᒃ ᑲᔦ 

ᐅᑎᓇᐧᐁᒪᑲᓂᑲᒃ ᒋᔑᐸᑭᑎᓂᐧᑕ ᐊᐱᓄᒋᔕᒃ ᑲᔦ ᐅᔥᑲᑎᓴᒃ, ᑲᔦ ᑭᐃᑭᑐᐧᐊᒃ ᓇᐧᐊᒡ ᒋᑭᑲᐧᑫ 

ᒪᒥᐧᓇᒋᑲᑌᑭᐸᓐ ᐅᐅᐧᐁ ᒣᐧᑲ ᑲᐃᔑᐱᒥᐊᓄᑲᑌᒃ ᐊᐱᓄᒋᔑᑭᒪᐧᐃᓂᒃ ᑲᔦ ᑲᐃᓇᑯᓂᑲᑌᒃ. ᑭᐃᑭᑐᐧᐊᒃ 

ᑲᔦ ᑫᔭᐱ ᐊᓐᑕᐧᐁᑕᐧᑲᓐ ᒋᐊᓄᑲᑌᒃ ᓂᑲᓐ ᑫᓂᔑᐧᐃᑐᑲᐧᐃᐧᑕ ᐅᓂᑭᐃᑯᒪᑲᒃ ᑲᔦ ᑎᐯᓐᒋᑫᐧᐃᓇᓐ 

ᐅᑕᔑᑫᐧᐃᓂᐧᐊᒃ.  

ᑭᐸᑎᓄᐧᐊᒃ ᑲᑭᐧᐃᓐᑕᒧᐧᐊᒡ ᐁᓂᓯᑕᐧᐁᓐᑕᓯᐧᑲ ᐊᓂᓐ ᐁᔑᑲᓇᐧᐊᐸᒥᐧᑕ ᑲᑭᐃᓇᑕᒪᐧᐃᐧᑕ ᐊᐱᓄᒋᔕᒃ 

ᑲᔦ ᐅᔥᑲᑎᓴᒃ. ᑭᐃᑭᑐᐧᐊᒃ ᑲᔦ ᐅᓂᔑᔑᓄᐸᓐ ᒋᐅᒋ ᐯᐧᔕᐸᒥᑎᐧᐊᐸᓐ ᑲᐧᐃᒋᓂᑕᐧᐃᑭᒥᑎᐧᐊᒡ ᐃᑭ 

ᐁᑕ ᑲᐧᐃᓐ ᑲᑭᒋᒪᔑᓭᐧᐊᒡ. 

ᑯᑕᑭᔭᓐ ᐅᓄ ᑲᐸᑎᓇᑭᓐ ᑫᑯᓇᓐ ᐅᑭᑕᔑᓐᑕᓇᐧᐊ ᑲᔦ ᑲᓀᐱᒋᐅᑕᐱᓇᑲᓂᐧᐃᐧᐊᒡ ᐊᐱᓄᒋᔕᒃ:   

 

 

ᒋᑭᑲᐧᑫᒋᒪᑲᓂᐧᐃᐸᓐ ᐅᓐᑌᕆᐅ ᐅᑭᒪᐧᐃᓐ ᓂᐧᔕᔦᒃ ᐸᑲᓐ ᒋᑭᐅᒋ ᐊᓄᑲᒋᑲᑌᑭᐸᓐ 

ᐊᐱᓄᒋᔑᑭᒪᐧᐃᓐ ᑫᒪ ᓂᐧᔕᔦᒃ ᒋᔑᐸᑲᓇᒋᑲᑌᑭᓐ ᐅᓇᑯᓂᑫᐧᐃᓇᓐ - ᐯᔑᒃ ᒋᐃᔑᓂᑲᑌᒃ 

ᐊᐱᓄᒋᔑ ᓇᑕᒪᑫᐧᐃᓐ (ᑲᓀᐱᒋᐅᑕᐱᓂᐧᑕ ᑲᓀᐱᒋᑲᓇᐧᐁᑕᑯᓯᐧᐊᒡ) ᒥᓇᐧᐊ ᑯᑕᒃ ᐃᐃᐧᐁ 

ᑲᑭᐅᓀᓂᒥᐧᑕᐸᓐ ᑫᒪ ᑎᐱᓇᐧᐁ ᓀᐱᒋᑲᓇᐧᐁᓂᒪᐧᐊᓱᐧᐃᓐ ᑲᐊᐸᑕᒃ ᒪᓯᓇᐃᑲᓀᔅ ᒋᔑᐸᑭᑎᓂᒡ 

ᐊᐱᓄᒋᔥ ᓀᐱᒋᑲᓇᐧᐁᓂᒪᐧᐊᓱᐧᐃᓂᒃ ᑲᔦ ᐅᓂᑭᐃᑯᒪᒃ ᑫᐧᐃᓇᐧᐊ ᐁᑭᐃᓀᑕᒧᐧᐊᒡ;  

ᑭᐃᓇᐧᐊᒃ ᐅᓐᑌᕆᐅ ᑲᐅᒋᐊᓄᑲᑌᒃ ᓀᐱᒋᑲᓇᐧᐁᓂᒪᐧᐊᓱᐧᐃ ᐊᓄᑭᐧᐃᓂᒃ ᒋᑭᐅᒋ ᐊᓄᑲᑌᑭᐸᓐ 

ᐊᐱᓄᒋᔑᑭᒪᐧᐃᓂᒃ ᒋᐅᒋ ᐧᐃᑕᓄᑭᒥᐧᑕ ᐊᐱᓄᒋᔑᑭᒪᐧᐃᓇᓐ ᐧᐊᑲᐃ ᐅᐅᒪ ᐅᓐᑌᕆᐅ. ᑲᔦ 

ᑲᑭᓀᐱᒋᐅᑕᐱᓂᐧᑕᐸᓐ ᐧᐁᐧᐁᓂ ᒋᐊᓂᔑ ᐸᑭᑎᓂᐧᑕ ᓀᐱᒋᑲᓇᐧᐁᓂᒪᐧᐊᓱᐧᐃᓂᒃ ᐅᐅᒪ 

ᐅᓐᑌᕆᐅ; 

 

 

ᑭᐧᐃᓐᒋᑲᑌ ᐁᐸᑯᓭᓂᒪᑲᓂᐧᐃᒡ ᐊᐱᓄᒋᔑᑭᒪᐧᐃᓐ ᒋᓂᓯᑐᑕᐧᑲᓂᒃ ᐅᑐᓇᒋᑲᓐ ᐧᐁᑎ ᐊᐧᑲᒋᒃ 

ᑎᐯᓐᒋᑫᐧᐃ ᐊᑭᑲᒃ ᑲᐅᒋᐅᓇᒋᑲᑌᒃ ᓀᐱᒋᑲᓇᐧᐁᓂᒪᐧᐊᓱᐧᐃᓐ ᐅᐅᒪ ᐅᓐᑌᕆᐅ ᒋᐅᒋ ᐸᒥᓂᑲᑌᒃ 

ᐊᐱᓄᒋᔑᑭᒪᐧᐃᓂᒃ, ᑕᑯ ᒋᐅᒋ ᐱᒥᓇᓇᑲᒋᒋᑲᑌᑭᓐ ᑕᐱᔥᑯ ᑲᐯᔑᐧᐃᓇᓐ ᑲᓇᓇᑲᒋᒋᑲᑌᑭᓐ 

ᒥᓇᐧᐊ ᑕᔥ;   

ᑭᐃᑭᑐᐧᐊᒃ ᑲᔦ ᐊᐱᓄᒋᔑᑭᒪᐧᐃᓐ ᒋᑭᐅᔑᓯᑐᐸᓐ ᒋᓂᓯᑐᑕᐧᑲᓂᒃ ᑲᔦ ᑕᔥ ᓂᐱᐧᐊ 

ᒋᑕᑯᐱᐃᑲᑌᓯᓄᑭᓐ ᐅᓇᑯᓂᑫᐧᐃᓇᓐ ᒋᐅᒋ ᐧᐊᓂᔥᐧᑫᐃᑯᓯᐧᑲ ᑲᐧᐃᓀᐱᒋ ᑲᓇᐧᐁᓂᒪᐧᐊᓱᐧᐊᒡ, 

ᑭᔥᐱᓐ ᐃᔑᓭᒃ ᒋᐊᐸᒋᒋᑲᑌᒃ. 

ᐊᓂᔑᓇᐯ ᐊᐱᓄᒋᔕᒃ ᑲᔦ ᐅᔥᑲᑎᓴᒃ ᐅᐱᒥᓯᑐᔥᑲᒪᑯᐧᐃᓂᐧᐊ 

ᐅᓐᑌᕆᐅ ᑲᐃᔑᑕᐧᐊᒡ ᐊᓂᔑᓇᐯᒃ ᐯᐸᑲᓐ ᐃᔑᐱᒪᑎᓯᐧᐊᒃ, ᑲᔦ ᐯᐸᑲᓐ ᐃᔑᓭᐧᐃᓇᓐ ᐅᓇᑭᔥᑲᓇᐧᐊ 

ᑲᔦ ᐊᓂᓐ ᑲᐃᔑᓇᓂᓯᑕᐧᐁᑕᒧᐧᐊᒡ ᑫᑯᓇᓐ ᑲᔦ ᑲᐧᐃᓐ ᐸᐯᔑᐧᑲᓐ ᑕᑭᐃᔑᐧᐊᐧᐃᑐᑲᐧᐊᓯᐧᐊᒃ. ᒥᐅᒪ 

ᐁᔑᐅᑯᒪᒪᐧᐊᑭᒥᐧᑕ ᑲᐊᓂᔑᓂᐯ ᐅᑕᑲᓀᓯᐧᐊᒡ, ᐧᐃᓴᑯᑌᐧᐃᓂᓂᐧᐊᒃ ᑲᔦ ᐃᓄᐃᑦ. ᐊᓇᐧᐃ ᐊᓂᑦ ᑲᐃᔑ 

ᒪᒪᐧᐃᓄᐧᐊᒡ ᐊᓐᑕᐧᐁᑕᒧᒃ ᒋᔑᑭᑫᓂᒥᐧᑕ ᑲᑭᐱᔑᓂᑲᓱᐧᐊᒡ ᑲᔦ ᒋᑭᒋᓀᒋᑲᑌᓂᒃ ᑲᐃᔑᐱᒪᑎᓯᐧᐊᒡ, 

ᑲᐧᐃᒋᐱᒪᑎᓯᒥᑎᐧᐊᒡ, ᑲᐅᑕᑲᓀᓯᐧᐊᒡ, ᐅᒪᔥᑲᐧᐃᓯᐧᐃᓂᐧᐊ ᑲᔦ ᒣᐅᔕ ᑲᑭᐱᐊᐃᔑᓭᐧᐊᒡ.  

ᒥᐅᓄ ᐊᓂᑦ ᑫᑯᓇᓐ ᑲᑭᐧᐃᓐᒋᑲᑌᑭᓐ ᑲᐸᑯᓭᓐᒋᑲᑌᑭᓐ ᒋᔑᓯᑐᔥᑲᐧᐃᐧᑕ ᐊᓂᔑᓇᐯ ᐊᐱᓄᒋᔕᒃ ᑲᔦ 

ᐅᔥᑲᑎᓴᒃ ᑲᑭᐃᑭᑐᐧᐊᐸᓐ ᐅᐅᒪ ᑲᑭᐧᐃᒋᐧᑕᐧᐊᒡ: 

 

 

 

 

 

ᒪᔥᑲᐧᐃᓯᒪᑲᓐ ᓯᑐᔥᑲᒪᑫᐧᐃᓐ ᐊᐧᐊᔑᒣ ᐊᓂᔑᓇᐯᑲᒃ ᒋᐅᒋ ᐅᓀᒋᑲᑌᒃ ᑫᐃᓇᓄᑲᒋᑲᑌᒃ 

ᐊᐱᓄᒋᔕᒃ ᑲᔦ ᐅᔥᑲᑎᓴᒃ ᐅᐧᐃᑐᑲᑯᐧᐃᓂᐧᐊ, ᐁᑭᓂᓯᑕᐧᐃᓂᑲᑌᒃ ᐅᐅᒪ ᒋᐅᒋ ᒥᓄᓭᐃᑯᐧᐊᒡ 

ᐊᓂᔑᓇᐯᒃ, ᐧᐃᓴᑯᑌᐧᐃᓂᓂᐧᐊᒃ, ᐃᓄᐃᑦ ᑲᔦ ᐅᑌᓇᒃ ᑲᑲᐯᔑᐧᐊᒡ ᐅᔥᑲᑎᓴᒃ ᐅᓐᑌᕆᐅ.  

ᒪᒪᐤ ᐃᑭ ᑲᐊᓂᔑᓇᐯᐧᐃᐧᐊᒡ ᑲᔦ ᐸᑲᓐ ᑲᐃᓇᑲᓀᓯᐧᐊᒡ ᑭᐧᐃᒋᐃᓀᑕᒧᒥᑎᐧᐊᒃ ᐁᑭᐃᑭᑐᐧᐊᒡ 

ᒋᑭᒥᓄᐱᐃᑲᑌᑭᐸᓐ ᑲᑭᐱᐊᐃᔑᐱᐃᑲᑌᒃ ᐧᐁᒥᑎᑯᔑᐧᐃᐱᐃᑫᐧᐃᓂᒃ ᑕᐱᔥᑯ “Indian,” “native 
person” ᑲᔦ “native community” ᐃᐃᒪ ᐊᐱᓄᒋᔑᑭᒪᐧᐃᓂᒃ. ᐅᐅᒪ ᑕᔥ ᑲᑭᐧᐃᒋᐃᐧᐁᐧᐊᒡ 

ᑭᐃᑭᑐᐧᐊᒃ ᐃᔑᓂᑲᒋᑫᐧᐃᓇᓐ ᑲᑭᐅᑎᓂᑲᑌᑭᓐ ᐊᓂᔑᓇᐯ ᐅᓇᑯᓂᑫᐧᐃᓂᒃ ᒋᐊᓐᒋᓂᑲᑌᑭᓐ 

ᑕᐱᔥᑯ “Aboriginal” ᑲᐅᔑᐱᐃᑲᑌᒃ ᐸᑫᐱᐃᑲᓂᒃ 35 ᐃᐃᒪ ᑭᒋᐅᓇᑯᓂᑫᐧᐃᓂᒃ. ᐊᓇᐧᐃ ᐊᓂᑦ 

ᑭᐃᑭᑐᐧᐊᒃ “Aboriginal” ᐱᓴᓐ ᐃᑯ ᒋᑭᐊᐸᑕᑭᐸᓐ ᔕᑯᒡ ᑭᐸᑎᓄᐧᐊᒃ ᑲᑭᐃᑭᑐᐧᐊᒡ ᒋᐊᐸᑕᑭᓐ 

ᐅᓄ ᐃᔑᓂᑲᒋᑫᐧᐃᓇᓐ “First Nations, Métis ᑲᔦ Inuit” ᓇᐧᐊᒡ ᐁᐅᒋᓇᐃᑕᐧᑲᑭᓐ. 

ᑭᐧᐃᓐᒋᑲᑌ ᑲᑭᒥᓄᐱᐃᑲᑌᑭᓐ ᒋᐸᑲᑭᑕᐧᑲᓂᒃ ᑲᐃᔑᓂᑲᓂᑎᓱᐧᐊᒡ ᒋᐅᓐᑎᓇᒪᐧᐃᐧᑕ ᐊᐱᓄᒋᔕᒃ 

ᐊᓐᑎ ᒪᔭ ᑫᑭᐅᓐᒋ ᐧᐃᑐᑲᐧᐊᑲᓂᐧᐃᐧᐊᒡ (ᐅᑎᓇᐧᐁᒪᑲᓂᑲᒃ ᒋᔑᑲᓇᐧᐁᓂᒪᑲᓂᐧᐃᐧᐊᒡ). 

ᐊᓂᑦ ᑲᔦ ᑭᐃᑭᑐᐸᓂᒃ ᒋᑕᑯᐊᐸᒋᒋᑲᑌᑭᐸᓐ ᐃᔑᑭᐧᔐᐧᐃᓐ ᐊᐱᓄᒋᔑᑭᒪᐧᐃ ᐊᓄᑭᑕᒪᑫᐧᐃᓂᒃ 

ᒋᐅᒋ ᐧᐃᑐᑭᑲᑌᓂᒃ ᑲᔦ ᑲᐊᓄᑭᑕᒪᐧᐃᐧᑕ ᑲᐊᓂᔑᓇᐯᐧᐃᐧᐊᒡ ᑲᔦ ᑲᐃᔑᑭᐧᔐᐧᐊᒡ 

ᐊᓂᔑᓇᐯᐊᐱᓄᒋᔕᒃ ᑲᔦ ᑕᔥ ᒋᑭᐅᓀᑕᒧᐧᐊᐸᓐ ᑲᑭᓇ ᐅᐅᒪ ᑲᐅᒋ ᐸᒥᓇᒧᐧᐊᒡ ᐅᓇᑯᓂᑫᐧᐃᓂᒃ 

ᐅᐅᐧᐁ ᒋᑭᐃᓇᑌᓂᑭᐸᓐ.  

ᑲᐊᓂᔑᓇᐯ ᐅᔥᑲᑎᓯᐧᐊᒡ ᑲᑭᐧᐃᒋᐧᑕᐧᐊᒡ ᐅᐅᒪ ᓇᓇᑲᒋᒋᑫᐧᐃᓂᒃ ᑭᐃᑭᑐᐧᐊᒃ ᐊᐱᓄᒋᔑᑭᒪᐧᐃᓐ 

ᓇᐧᐊᒡ ᑕᑭᐃᓇᓄᑭᑕᒪᑫᐸᓐ ᐊᔭᐧᑲᒥ ᓇᑲᓂᑫᐧᐃ ᐧᐃᑐᑲᑫᐧᐃᓇᓐ ᑲᔦ ᒋᑭᐃᓇᑕᒪᑫᐸᓐ ᒋᐅᓐᑕᒥᐃᐧᑕ 

ᐅᔥᑲᑎᓴᒃ ᐃᔥᑯᓂᑲᓇᓐ ᓄᐱᒪᑲᒥᒃ ᑲᐃᔑᑲᐯᔑᐧᐊᒡ. ᑲᔦ ᑕᔥ ᒋᐅᓐᑎᓇᒪᐧᐃᐧᑕ ᐊᓂᑫ 

ᐱᒥᐧᐃᑐᑲᑫᐧᐃᓇᓐ ᑕᑯ ᑲᔦ ᑫᓂᔑᑲᐯᔑᐃᐧᑕ ᐅᔥᑲᑎᓴᒃ ᐸᑲᓐ ᑲᑭᐱᔑᑲᓇᐧᐁᓂᒥᐧᑕᐸᓐ ᐊᐱ 

ᑲᐧᐃᑭᐧᐁᐧᐊᒡ ᑲᐅᒋᐧᐊᒡ ᐊᔕ ᑲᑭᒋᐅᔥᑲᑎᓯᐧᐊᒡ.  

ᑲᐊᓂᔑᓇᐯᐧᐃᐧᐊᒡ ᑲᔦ ᐸᑲᓐ ᑲᐅᑕᑲᓀᓯᐧᐊᒡ ᐅᐅᒪ ᑲᐊᓄᑭᑕᒪᑫᐧᐊᒡ ᑫᐧᐃᓇᐧᐊ ᑭᐃᑭᑐᐧᐊᒃ 

ᐁᑭᒋᓀᑕᐧᑲᒃ ᒋᑭᑐᒋᑲᑌᑭᐸᓐ ᑲᐊᓄᑲᓂᐧᑕ ᑲᐃᔑᐃᓇᐧᐁᒥᑎᐧᐊᒡ ᒋᔑᑲᓇᐧᐁᓂᒥᐧᑕᐸᓐ ᑲᔦ 

ᐅᔥᑲᑎᓴᒃ ᒋᐊᓂᔑᐸᑭᑎᓂᐧᑕ ᐅᑕᔑᑫᐧᐃᓂᐧᐊᒃ ᒣᐧᑲ ᑭᐱᒥᐧᐃᒋᐃᐧᑕ.  

ᐊᓄᑭᐊᑲᓇᒃ ᑲᔦ ᑭᐃᑭᑐᐧᐊᒃ ᐃᐃᒪ ᐊᐱᓄᒋᔑᑭᒪᐧᐃᓂᒃ ᒋᑭᐅᒋᐅᓇᑌᑭᐸᓐ ᒋᐧᐃᑕᓄᑭᒥᑎᐧᐊᒡ 

ᑲᐧᐁᒥᑎᑯᔑᐧᐃᐧᐊᒡ ᐊᓄᑭᐊᑲᓇᒃ, ᑲᐊᓂᔑᓇᐯᐧᐃᐧᐊᒡ ᐊᓄᑭᐊᑲᓇᒃ ᑲᔦ ᐊᓂᔑᓂᓂᐧᐃ 

ᑕᔑᑫᐧᐃᓇᓐ ᑲᐃᔑᐊᔭᑭᓐ, ᒋᐅᒋᐧᐃᒋᐃᑎᐧᐊᒡ ᑫᓄᒋᒥᓄᓭᐧᐊᒡ ᐊᓂᔑᓇᐯ ᐊᐱᓄᒋᔕᒃ ᑲᔦ 

ᐅᔥᑲᑎᓴᒃ.  

ᑭᑲᐧᑫᐧᑌᓇᓂᐧᐊᓄᐸᓐ ᒋᒥᓄᐱᐃᑲᑌᑭᓐ ᑫᑯᓇᓐ ᐅᓇᑯᓂᑫᐧᐃᓂᒃ ᑲᑭᐃᔑᐅᓇᑌᑭᐸᓐ ᒣᔥᐧᑲᒡ 

ᒋᐃᓇᑌᒃ ᑲᐃᔑᐱᒪᑎᓯᒡ ᒋᔑᑎᐸᐸᒥᐧᑕ ᐃᓇᑫ ᒋᔑᐱᒥᐧᐃᑐᑲᐧᐃᐧᑕ, ᑲᔦ ᑕᔥ ᒋᐸᑭᑎᓂᑲᑌᑭᓐ 

ᑭᑭᓄᐊᒪᑫᐧᐃᓇᓐ ᑫᓄᒋᑭᑫᑕᒧᐧᐊᒡ ᐊᓂᓐ ᒪᔭ ᑫᐃᔑᐱᒪᓄᑲᓂᐧᑕ ᐊᓂᔑᓇᐯ ᐊᐱᓄᒋᔕᒃ, 

ᐅᔥᑲᑎᓴᒃ ᑲᔦ ᑎᐯᓐᒋᑫᐧᐃᓇᓐ. 

ᐅᑯ ᑲᓀᐱᒋᐅᑕᐱᓂᐧᑕ ᑕᑯ ᑲᔦ ᓀᐱᒋᑲᓇᐧᐁᓂᒪᐧᐊᓱᐧᐃᓐ ᑲᐃᓇᑫᓭᐧᐊᒡ ᐊᓂᔑᓇᐯ, 

ᐧᐃᓴᑯᑌᐧᐃᓂᓂ, ᑲᔦ ᐃᓄᐃᑦ ᐊᐱᓄᒋᔕᒃ, ᑫᑲ ᑲᑭᓇ ᑲᑭᐧᐃᒋᐧᑕᐧᐊᒡ ᑭᐃᑭᑐᐧᐊᒃ ᒋᑭ 

ᓇᓐᑭᐊᐸᑕᑭᐸᓐ ᑲᔦ ᒪᔥᑲᐧᐊᒋᑲᑌᑭᐸᓐ ᑲᐃᔑᐃᓇᐧᐁᒥᑎᐧᐊᒡ ᒋᑭᐃᔑᑲᓇᐧᐁᓂᒥᐧᑕᐸᓐ. ᒪᐧᐊᒡ 

ᑲᑭᒋᐊᓐᑕᐧᐁᑕᐧᑲᒃ ᒋᑭᑭᓂᑲᑌᒃ ᐅᐅᒪ ᐊᓄᑭᐧᐃᓂᒃ ᒋᐅᔑᐱᐃᑲᑌᒃ ᐊᐱᓄᒋᔑᑭᒪᐧᐃᓂᒃ 

ᒋᐧᐊᐸᑎᓂᐧᐁᐧᐊᒡ ᑌᐧᐯ ᐁᑐᑕᒧᐧᐊᒡ ᐊᓂᔑᓇᐯ ᐊᐱᓄᒋᔕᓐ ᐁᔑᑲᐧᑫ ᐸᑭᑎᓇᐧᐊᒡ ᐊᓂᔑᓇᐯ 

ᑕᔑᑫᐧᐃᓂᒃ ᑲᔦ ᑲᐅᓐᑕᑲᓀᓯᓂᒡ. 

ᐃᓄᐃᑦ ᑲᔦ ᐧᐃᓴᑯᑌᐧᐃᓂᓂᐧᐊᒃ ᐱᒥᐧᐃᒋᑫᐧᐃᓇᓐ ᑲᑭᑕᐧᑭᐧᐊᒡ ᐅᐅᒪ ᓇᓇᑲᒋᒋᑫᐧᐃᓂᒃ 

ᑭᑲᐧᑫᐧᑌᐸᓂᒃ ᒋᑭᐊᓐᒋᐱᐃᑲᑌᓂᑭᐸᓐ ᐊᐱᓄᒋᔑᑭᒪᐧᐃ ᐅᓇᒋᑫᐧᐃᓂᒃ ᓇᐧᐊᒡ ᒋᐸᑲᑭᑕᐧᑲᓂᑭᐸᓐ 

ᑲᑕᔑᓐᒋᑲᑌᒃ ᓀᐱᒋᑲᓇᐧᐁᓂᒪᐧᐊᓱᐧᐃᓐ ᑲᔦ ᑕᔥ ᑲᐅᓐᒋᐃᓇᐧᐁᒥᑎᐧᐊᒡ ᒋᔑᐊᓯᓐᐧᑕ ᐅᑯ ᑫᐧᐃᓇᐧᐊ 

ᑲᐃᓇᑲᓀᓯᐧᐊᒡ.  

ᒥᓇᐧᐊ ᑲᑭᐧᐃᒋᐧᑕᐧᐊᒡ ᑭᐃᑭᑐᐧᐊᒃ ᐅᑭᒪᐧᐃᓂᒃ ᑲᐅᒋᓂᑲᓂᔥᑲᒃ ᐅᑕᓄᑭᑕᒪᑫᐧᐃᓐ ᐃᐃᒪ ᐃᓀᑫ 

ᑲᐅᒋᐊᓄᑲᑌᒃ ᐊᐱᓄᒋᔕᒃ ᑲᔦ ᐅᔥᑲᑎᓴᒃ ᑲᐅᒋᐧᐃᑐᑲᐧᐃᐧᑕ ᐯᔑᐧᑲᓐ ᒋᑭᐃᔑᐧᐃᒋᐃᐧᑕᐸᓐ 

ᐊᓂᔑᓇᐯ, ᐧᐃᓴᑯᑌᐧᐃᓂᓂ, ᐃᓄᐃᑦ ᑲᐅᑕᑲᓀᓯᐧᐊᒡ ᑲᔦ ᐅᑌᓇᒃ ᑲᑲᐯᔑᐧᐊᒡ ᐊᓂᔑᓇᐯ 

ᐊᐱᓄᒋᔕᒃ ᑲᔦ ᐅᔥᑲᑎᓴᒃ ᐅᐅᒪ ᐅᓐᑌᕆᐅ. 

ᐅᓇᑕᒪᑫᐧᐃᓇᓐ ᑫᐱᒥᓂᔕᐊᒧᐧᐊᒡ ᐊᐱᓄᒋᔑᑭᒪᒃ ᑲᐊᓄᑭᑕᒪᐧᐊᐧᐊᒡ 

ᑲᐊᓂᔑᓇᐯᐧᐃᓂᒡ ᐊᐧᐃᔭᓐ  

ᐯᐸᑲᓐ ᐃᓇᑌᐧᐊᓐ ᐅᓇᑕᒪᑫᐧᐃᓇᓐ ᑲᑭᐅᓇᑐᒡ ᐊᐱᓄᒋᔑᑭᒪᐧᐃᓐ ᑫᐱᒥᓂᔕᐊᒧᐧᐊᒡ ᐃᓂ 

ᐊᐧᐊᔑᔑᐧᐃᑭᒪᐧᐃ ᐊᓄᑭᑕᒪᑫᐧᐃᓇᓐ ᑲᐊᓄᑭᑕᒪᐧᐊᐧᐊᒡ ᑲᐊᓂᔑᓇᐯᐧᐃᓂᒡ ᐊᐱᓄᒋᔕᐃ. ᑭᐃᓇᒋᑲᑌ 

ᐅᓇᑯᓂᑫᐧᐃᓂᒃ ᑕᐧᓴ ᑲᐧᐃᑭᐧᐁ ᓇᓇᑲᒋᒋᑫᓇᓂᐧᐊᒃ ᐃᐧᓇᒋᑲᑌ ᑲᑭᓇ ᐊᐧᐃᔭᒃ ᒋᐅᒋ ᑭᑫᓐᑕᒧᐃᓐᐧᑕ 

ᐊᓂᓐ ᐁᔑᓭᒃ ᐅᐅᒪ ᐊᓄᑭᐧᐃᓂᒃ. 

ᐅᓄ ᐅᓇᑕᒪᑫᐧᐃᓇᓐ ᐅᒋᐊᓱᓂᑫᒪᑲᓐ ᑲᐃᔑᐱᒥᐧᐃᒋᑫᒪᑲᒃ ᐊᐱᓄᒋᔑᑭᒪᐧᐃᓐ, ᑲᑭᐃᔑᐱᐃᑲᑌᒃ 

ᒋᓂᓯᑕᐧᐃᓇᐧᐃᐧᑕ ᑲᐊᓂᔑᓇᐯᐧᐃᐧᐊᒡ ᑌᐸᑫᓐᑕᑯᓯᐧᐊᒃ ᐧᐃᓇᐧᐊ ᒋᐱᒥᐧᐃᑕᒪᓱᐧᐊᒡ ᐊᐱᓄᒋᔑᐧᐃ 

ᐊᓄᑭᑕᒪᑫᐧᐃᓂ, ᑲᔦ ᑕᔥ ᑲᑭᓇ ᐅᐅᒪ ᒋᐅᒋ ᐧᐃᑐᑲᐧᐊᑲᓂᐧᐃᐧᐊᒡ ᑲᐊᓂᔑᓇᐯᐧᐃᐧᐊᒡ ᐊᐱᓄᒋᔕᒃ ᑲᔦ 

ᐅᑎᓇᐧᐁᒪᑲᓂᒥᐧᐊ ᒋᐅᒋ ᑎᐸᐸᒥᐧᑕ ᑲᐅᓐᑕᑲᓀᓯᐧᐊᒡ, ᐅᑕᓂᑫᐱᒪᑎᓯᐧᐃᓂᐧᐊ ᑲᔦ ᑲᐃᔑᐱᒪᑎᓯᐧᐊᒡ 

ᑲᔦ ᑲᐃᔑᑲᓇᐧᐊᐸᑕᒧᐧᐊᒡ ᐃᓇᐧᐁᒥᑎᐧᐃᓂ. ᒥᐅᓄ ᐊᓂᑦ ᐅᓄ ᒪᔭ ᑲᑭᐅᒋ ᐅᑕᐱᓂᑲᑌᑭᓐ 

ᐅᓇᑕᒪᑫᐧᐃᓂᒃ: 

 ᑭᐧᐃᒋᐃᓀᑕᒧᒥᑎᐧᐊᒃ ᑲᑭᓇ ᐅᐅᒪ ᑲᑭᐧᐃᒋᐧᑕᐧᐊᒡ ᓇᓇᑲᒋᒋᑫᐧᐃᓂᒃ ᓄᑯᒻ ᑲᐃᓇᑌᒃ 

ᐅᓇᑕᒪᑫᐧᐃᓂᒃ ᐸᑫᐱᐃᑲᓂᒃ X ᐊᐱᓄᒋᔑᑭᒪᐧᐃᓂᒃ ᒪᔑ ᐁᑭᐅᓐᒋ ᑭᔑᐅᓀᓐᒋᑲᑌᓯᓄᒃ. ᐃᐃᒪ 

ᑲᐅᔑᐱᐃᑲᑌᒃ ᐸᑫᐱᐃᑲᓂᒃ 211, ᐃᑭᑐᒪᑲᓐ, “ᐊᓂᔑᓇᐯ ᑕᔑᑫᐧᐃᓂᒃ ᐅᑲᓀᑕᓇᐧᐊ 

ᐊᓂᔑᓇᐯᐧᐃ ᐊᐱᓄᒋᔑᑭᒪᐧᐃᓂ ᑫᐊᓄᑭᑕᒪᑯᐧᐊᒡ.” ᐊᓇᐧᐁ ᐊᓂᔑᓇᐯ ᐊᐱᓄᒋᔑᑭᒪᐧᐃᓇᓐ 

ᐅᐅᒪ ᐅᓐᑌᕆᐅ ᑭᐱᓇᑭ ᐸᑎᓇᑐᓐ, ᐅᐅᒪ ᓇᓇᑲᒋᒋᑫᐧᐃᓂᒃ ᑲᑭᐧᐃᒋᐧᑕᐧᐊᒡ ᐅᑭᐧᐃᓐᑕᓇᐧᐊ 

ᐁᐅᒋᒥᑯᔥᑲᑌᑕᒥᐃᑯᐧᐊᒡ ᑲᐧᐃᓐ ᐃᐃᒪ ᓇᑕᒪᑫᐧᐃᓂᒃ ᐃᔑᐊᓄᑭᑕᒪᑫᒪᑲᓯᓄᓐ ᐅᐅᐧᐁ 

ᐊᓂᔑᓇᐯᐧᐃ ᐊᐱᓄᒋᔑᑭᒪᐧᐃᓂᒃ. 

 

 

 

ᐊᓂᑦ ᑭᐃᑭᑐᐧᐊᒃ ᒋᑭᑲᓯᐱᐃᑲᑌᑭᐸᓐ ᑲᐃᔑᐱᐃᑲᑌᒃ “ᐱᑯ ᐊᓐᑎ ᐃᓀᑫ” ᐸᑫᐱᐃᑲᓂᒃ 1 (2) 

5 ᐅᓇᑯᓂᑫᐧᐃᓂᒃ ᒋᐸᑭᑎᓂᑲᑌᑭᓐ ᐊᓂᔑᓇᐯ ᑕᔑᑫᐧᐃᓇᓐ ᒋᐅᒋᐅᓀᑕᐧᑲᑭᓐ ᑫᐃᔑᐅᓇᑐᐧᐊᒡ 

ᐅᑕᐱᓄᒋᔑ ᓇᑕᒪᑫᐧᐃ ᐊᓄᑭᐧᐃᓂᐧᐊ. 

ᐊᓂᑦ ᑲᔦ ᑭᐃᑭᑐᐧᐊᒃ ᑕᑭᐧᐃᒋᐃᐧᐁᒪᑲᓄᐸᓐ ᑫᒋᓇᒡ ᒋᐱᒥᓂᔕᐃᑲᑌᑭᓐ ᑲᐅᔑᐱᐃᑲᑌᑭᓐ 

ᐸᑫᐱᐃᑲᓇᓐ 213 ᑲᔦ 213.1 ᒪᔭ ᒋᑭᑭᓇᐧᐊᒋᐧᐃᓐᑌᒃ ᑕᔑᓐᒋᑫᐧᐃᓐ ᑲᐃᑭᑐᓇᓂᐧᐊᒃ. 

ᐊᓂᔑᓇᐯᒃ ᐅᑭᑕᔑᓐᑕᓇᐧᐊᐸᓐ ᐧᐁᐧᐁᓂ ᒋᑭᑫᑕᒧᐃᓐᐧᑕ ᑲᔦ ᒋᑕᔑᓐᑕᒪᐧᐃᐧᑕ ᐊᓂᓐ 

ᑫᓂᓇᓄᑭᑕᒪᐧᐃᐧᑕ ᐅᑕᔑᑫᐧᐃᓂᐧᐊᒃ, ᒥᓇᐧᐊ ᑕᔥ ᐅᑭᐧᐃᓐᑕᓇᐧᐊ ᑲᐃᓇᑯᓂᑲᑌᓂᒃ 

ᐅᐧᐃᑐᑲᑯᐧᐃᓂᐧᐊ ᑲᓇᐃᓇᐧᑲᓯᓂᒃ. 

ᒥᓇᐧᐊ ᑭᐊᓂᑭᑐᐧᐊᒃ ᐊᐱᓄᒋᔑᑭᒪᐧᐃᓐ ᒋᑭᑕᐧᑲᒋᑲᑌᑭᐸᓐ ᐱᒥᓂᔕᐃᑫᐧᐃᓐ ᒋᐱᒥᑲᓇᐧᐁᑕᐧᑲᑭᓐ 

ᒋᐸᐸᑭᑎᓂᑲᑌᑭᓐ ᐊᓄᑭᐧᐃ ᑎᐸᒋᒧᐧᐃᓇᓐ ᒋᐊᐃᔑᓂᔕᐃᑲᑌᑭᓐ ᐊᓂᔑᓇᐯ ᑕᔑᑫᐧᐃᓂᒃ 

ᑲᐃᓇᓄᑭᑕᒪᐧᐊᑲᓂᐧᐃᓂᒡ ᐅᑕᐱᓄᒋᔑᒥᐧᐊ ᑲᑲᓇᐧᐁᑕᑯᓯᓂᒡ ᑲᔦ ᑯᑕᑭᔭᓐ ᑲᐅᒋ ᐸᒥᐃᐧᑕ. ᒥᐅᒪ 

ᑲᔦ ᑫᐅᒋ ᑫᐅᒋᒥᓄᓭᓂᑭᐸᓐ ᐅᐧᐃᑐᑲᑯᐧᐃᓂᐧᐊ ᐊᓂᔑᓇᐯ ᐊᐱᓄᒋᔕᒃ.  

ᒥᓇᐧᐊ ᑫᓂᔑᒋᑫᓇᓂᐧᐊᒃ… 

ᐅᐅᐧᐁ ᑎᐸᒋᒧᐧᐃᓇᓐ ᑲᑭᐸᑭᑎᓂᑲᑌᑭᐸᓐ 2015 ᑲᑭ ᑭᐧᐁ ᓇᓇᑲᒋᒋᑲᑌᒃ ᐊᐱᓄᒋᔑᑭᒪᐧᐃ 

ᐊᓄᑭᑕᒪᑫᐧᐃ ᐅᓇᑯᓂᑫᐧᐃᓐ ᒋᐅᓐᒋᒪᑲᓐ ᑲᑭᐸᑎᓄᐧᐊᒡ ᐅᐅᒪ ᑲᑭᐧᐊᐧᐃᒋᐃᐧᐁᐧᐊᒡ. 

ᐅᑭᐸᐱᒋᓂᔕᐊᓇᐧᐊ ᐅᑐᔑᐱᐃᑲᓂᐧᐊ ᑲᔦ ᑲᑭ ᐧᐊᐅᐧᑲᐱᐃᑎᓇᓂᐧᐊᒃ ᒥᐅᒪ ᑲᑭᐅᓐᑎᓂᑲᑌᑭᓐ 

ᐃᒧᓐᑕᒧᐧᐃᓇᓐ ᐊᓂᓐ ᑫᑭᐃᔑ ᒥᓄᔥᑲᒪᑲᓂᒃ ᐊᐱᓄᒋᔕᒃ ᑲᔦ ᐅᔥᑲᑎᓴᒃ ᐅᐧᐃᑐᑲᑯᐧᐃᓂᐧᐊ ᐅᐅᒪ 

ᐅᓐᑌᕆᐅ. 

ᐸᑎᐧᓇᔦᒃ ᐸᐸᑲᓂᓯᐧᐃᓂᒃ ᑭᐅᒋᒪᑲᓄᓐ ᐃᓀᑕᒧᐧᐃᓇᓐ ᑲᔦ ᑭᐸᑎᓇᑐᓐ ᑲᑭᑕᔑᓐᒋᑲᑌᑭᓐ ᑫᑯᓇᓐ, 

ᑲᔦ ᑲᑭᓇᓇᐧᑫᒋᑲᑌᑭᓐ, ᑲᔦ ᑕᔥ ᑭᒋᓀᑕᐧᑲᓐ ᒋᒪᒥᑯᒥᑎᓇᓂᐧᐊᒃ ᐅᐅᒪ ᑲᑭᐅᔑᐱᐃᑲᑌᑭᓐ ᑭᑭᓇᐧᐊᒋ 

ᐧᐃᓐᒋᑫᐧᐃᓂᒃ ᒪᔭ ᐁᑕ ᑲᑭᑕᔑᓐᑌᑭᓐ ᒋᐧᐃᓐᒋᑲᑌᑭᓐ ᐱᒋᐧᐃᓐ ᑯᑕᑭᔭᓐ ᑫᑯᓇᓐ ᑲᑭᑕᔑᓐᑕᒧᐧᐊᒡ 

ᐅᐅᒪ ᑲᑭᐧᐃᒋᐧᑕᐧᐊᒡ. ᑲᑭᐧᐊᐸᓐᑕᓇᐧᐊ ᑯᑕᑭᔭᓐ ᑲᑭᑕᔑᓐᒋᑲᑌᑭᓐ ᐅᒪ ᒋᐃᓇᐱᔭᓐ full report.  

ᑭᒥᓄᑕᐧᑲᓂ ᑲᔦ ᑭᐸᔭᑌᑕᐧᑲᓂ ᑲᑭᐧᐊᐧᐃᓐᑕᒧᐧᐊᒡ ᐅᑎᓀᑕᒧᐧᐃᓂᐧᐊ ᒥᑕᔥ ᐅᓄ ᑫᐅᒋ ᐊᐸᒋᑐᐧᐊᒡ 

ᐅᑭᒪᐧᐃᓐ ᑲᔦ ᐊᐱᓄᒋᔑᑭᒪᐧᐃᓐ ᐊᐱ ᐊᓂᐧᐊᐧᐁᓂᑲᑕᒧᐧᐊᒡ ᑲᐧᐃᐊᓐᒋᑐᐧᐊᒡ ᐅᑐᓇᑯᓂᑫᐧᐃᓂᐧᐊ 

ᑲᐃᔑᐱᒥᐧᐃᒋᑫᐧᐊᒡ ᐅᑕᐱᓄᒋᔑᐧᐃ ᐊᓄᑭᑕᒪᑫᐧᐃᓂᐧᐊ ᐅᐅᒪ ᐅᓐᑌᕆᐅ ᐊᑭᒃ. 

ᒥᐧᑫᒡ ᑭᑎᑯᒻ ᑲᑭ ᑭᒋᐸᑎᓄᐧᐊᒡ ᐊᐧᐃᔭᒃ ᑲᔦ ᐊᓄᑭᐧᐃᓇᓐ ᒥᓯᐧᐁ ᐅᐅᒪ ᑌᑎᐸᐃ ᐅᓐᑌᕆᐅ ᑲᐊᔭᐧᐊᒡ 

ᑲᑭᐸᑭᑎᓇᒧᐧᐊᒡ ᐅᑎᑭᑐᐧᐃᓂᐧᐊ, ᑲᑭᐱᔑᑲᑭᑫᓐᑕᒧᐧᐊᒡ ᑫᑯᓇᓐ ᑲᔦ ᑲᐃᔑᑲᑭᑫᓐᑕᓱᐧᐊᒡ ᐅᐅᒪ 

ᑲᑭᐱᐧᐃᑐᑲᑫᐧᐊᒡ ᑲᑭᐊᓄᑲᑌᒃ 2015 ᑲᑭ ᓇᓇᑲᒋᒋᑲᑌᒃ ᐊᐱᓄᒋᔑᑭᒪᐧᐃ ᐊᓄᑭᑕᒪᑫᐧᐃ 

ᐅᓇᑯᓂᑫᐧᐃᓐ. 

hhttp://www.children.gov.on.ca/htdocs/English/documents/about/CFSA2014/CFSAReviewReport.pdfttp:/www.children.gov.on.ca/htdocs/English/documents/about/CFSA2014/CFSAReview-ExecSummary.pdf



